
ASTE honetan bertan 

Joseba Arregi Kulturako 
Kontseilariak Deustuko 
Unibertsitatean egin duen 
hitzaldian esan du politikak 

gizartea irentsi egiten duela. Eta kaltegarritzat 
jo du gertakari hori. Egunkari batean irakurri 
dut. 

Ez da Joseba hau esaten duen lehena, ez 
bakarra. Berak ere ez du lehen aldiz esaten. 

Erabat ados nago ni gertakari horren gai-
tzestearekin. Are gaitzestekoagoa dela irudi-
tzen zait euskal kulturan. Zergatik? Bi arra-
zoi-mota aipatuko ditut soilki: ingurumaria-
ren politizazio handia; eta euskal kultur mun-
duaren oinarri sozial hertsia. Hau bateko. 

Eta besteko: Euskaldungoaren eta erdal-
dungoaren indar-erlazioa. Indar-erlazio hori 
ikusita (soziologikoa eta juridikoa) jai du 
euskarak eta bere tresneriak, euskal alderdiek 
—eta berauen islada diren erakundeek— ez 
badute argi eta garbi ikusten indarrak bate-
ratzea eta plataforma baterakoiak behar di-
tuela euskal kulturak. 

Politikak eta politikak dago. Baina gaur edo 
hemen praktikatzen dena, alderditarra da oso, 
banatzera jotzen du eta ez batzera. Jaiotzez 
binakakoa ez dena, bitan banatzen da bidean. 

Nahi bakarrik ez, izan ere bi mapa oso 
desberdin dira Euskal Herriko mapa politikoa 
eta euskaldungoarena. Zorionez. Komentzi-
turik nago ni neu baterakoiagoa dela euskal-
dungoaren mapa, politikoa baino. Egon ba-
dauden indar baterakoi hauek bultzatzea eta 
indartzea litzateke kultur politikaren egiteko 
nagusia, nere ustetan. Politikak gizartea 
—kultura— ez irensteko biderik hoberena ez 
ote? 

